
Annotatsiya: Ushbu maqolada sug‘urta tashkilotlarining moliyaviy barqarorligini ta’minlashda anderrayting xizmatining 
o‘rni, shuningdek, sug‘urta tashkilotlarida xavf-xatarlarni boshqarishda sug‘urta portfeli muvozanatini ta’minlash bo‘yicha 
taklif va tavsiyalar ishlab chiqilgan.

Kalit soʻzlar: sug‘urta tashkiloti moliyasi, sug‘urta portfeli, sug‘urta tashkiloti, sug‘urta anderraytingi, sug‘urtada xavf-
xatarni aniqlash, baholash, anderrayting bosqichlari. 

Abstract: The article develops proposals and recommendations regarding the role of underwriting services in ensuring 
the financial stability of insurance organizations and ensuring the balance of the insurance portfolio in risk management 
in insurance organizations.

Key words: finances of an insurance organization, insurance portfolio, insurance organization, insurance underwriting, 
identification and assessment of risks in insurance, stages of underwriting.

Аннотация: В статье разрабатываются предложения и рекомендации относительно роли андеррайтинговых услуг 
в обеспечении финансовой устойчивости страховых организаций и обеспечении сбалансированности страхового 
портфеля в управлении рисками в страховых организациях.

Ключевые слова: финансы страховой организации, страховой портфель, страховая организация, страховой 
андеррайтинг, выявление и оценка рисков в страховании, этапы андеррайтинга.

K I R I S H
Sug‘urta xizmatlarining kishilik jamiyati rivojidagi o‘rni nihoyatda muhim bo‘lib, u asosan savdo sohasida 

hamda mulkchilik shakllanishida tobora kengayib bormoqda. Bugungi globallashuv jarayonida mamlakatlararo 
tashqi savdodan tortib tadbirkorlik faoliyati, inson salomatligi va mulki bilan bog‘liq xavf-xatarlardan himoyalanish 
zarurati sug‘urta xizmatlarining ahamiyati keskin ortishiga olib kelmoqda.

Sug‘urta bozori ishtirokchisi hisoblangan sug‘urta tashkilotlarining moliyaviy barqarorligini ta’minlashda 
muhim omillardan biri — bu xavf-xatarlarni aniqlash, baholash va boshqarish jarayonlarining mukammal 
darajada tashkil etilishidir. Sug‘urta tashkilotlari aktivlarining majburiyatlarga nisbati hamda sug‘urtaga qabul 
qilingan xavf-xatarlar portfeli muvozanatini saqlash orqali bozor sharoitida ularning raqobatbardoshligi oshadi.

Sug‘urta tashkilotlarida sug‘urtaga qabul qilinayotgan xavf-xatarlar anderrayting xizmati orqali aniqlanadi 
va baholanadi. Aynan professional anderrayterlar tomonidan xavf-xatarlar portfeli muvozanatini saqlash orqali 
tashkilotning moliyaviy barqarorligini ta’minlashda muhim hissa qo‘shiladi.

M A V Z U G A  O I D  A D A B I Y O T L A R  S H A R H I
Sug‘urta xizmatlarining takomillashuvi hamda sug‘urta tashkilotlarining moliyaviy barqarorligini oshirishda 

anderrayting xizmatining o‘rni haqida ko‘plab xorijlik va vatandosh olimlar tomonidan ilmiy maqolalar chop 
etilgan. Kamanda Morara hamda Afina Bongani Sibindi tomonidan 2009–2018-yillar davomida Keniya sug‘urta 
bozorida olib borilgan tadqiqotlar natijasida, sug‘urta tashkilotlarining moliyaviy barqarorligini oshirishda 
anderrayting xizmatining o‘rni kengaygani va Keniya sug‘urta kompaniyalarining to‘lov qobiliyati oshgani haqida 
“Assessing the Solvency, Underwriting Risk and Profitability of the Kenyan Insurance Sector” nomli ilmiy maqola 
chop etilgan. Ushbu maqolada anderrayting xizmatlarining takomillashuvi natijasida sug‘urta tashkilotlarida sof 
foyda hajmining ortgani va sug‘urta portfeli muvozanatining uzoq muddat davomida saqlangani ilmiy jihatdan 
asoslab berilgan.

Hayotni sug‘urtalashda xavf-xatarlarni aniqlash va sug‘urtaga qabul qilishda anderrayting xizmatlaridan keng 
foydalanish natijasida ushbu sohada ixtisoslashgan sug‘urta tashkilotlarida sug‘urta zararlarining kamaygani va 
daromadlar oshgani haqida vatandosh olim O. Yuldashevning “Hayotni sug‘urtalashda anderrayting jarayonini 
rivojlantirish” nomli maqolasi European Journal of Business and Management Research jurnalida chop etilgan. 
Mazkur ilmiy maqolada hayotni sug‘urtalash bo‘yicha anderrayting jarayonini raqamlashtirish uning rivojlanishida 
muhim omil ekani asoslab berilgan. Hayotni sug‘urtalash shartnomalarini tuzishda, sug‘urta mahsuloti turidan 
qat’i nazar, anderrayting bosqichma-bosqich va bir necha yo‘nalishda amalga oshirilishi zarurligi ilmiy jihatdan 
asoslangan.

Yevropa sug‘urta bozoriga integratsiyalashuv sharoitida Ukraina sug‘urta bozorida faoliyat yuritayotgan 
kompaniyalarning moliyaviy barqarorligiga ta’sir etayotgan salbiy omillar, xususan risklarni aniqlash va 
baholashda anderrayting xizmatlari sifatini oshirish, sug‘urta tashkilotlari kapitalini samarali boshqarish 
metodlarini takomillashtirish zarurati haqida Ruslana Pikus, Nataliya Prykaziuk va Mariya Balitskaning 
“Financial Sustainability Management of the Insurance Company: Case of Ukraine” nomli ilmiy maqolasi 
2018-yilda Investment Management & Financial Innovations jurnalida chop etilgan. Ushbu maqolada sug‘urta 
tashkilotlarining moliyaviy barqarorligiga ta’sir etuvchi asosiy xavf guruhlari quyidagicha ajratib ko‘rsatilgan:

bozor riski;
kapitalning samarasiz tuzilishi xavfi;
sug‘urta faoliyatini cheklash xavfi;
sug‘urta kompaniyasining likvidligi.
Maqola mualliflari sug‘urta kompaniyasining moliyaviy barqarorligini boshqarishga doir to‘rt bosqichli 

strategiyani taklif etgan: risklarni aniqlash, ularni sifat va miqdor jihatdan baholash, sug‘urtalovchining moliyaviy 
barqarorligiga ta’sir qiluvchi omillarni aniqlash va, nihoyat, anderrayting xizmatlari tizimini takomillashtirish 
orqali sug‘urta tashkilotining moliyaviy barqarorligini ta’minlash.

T A D Q I Q O T  M E T O D O L O G I YA S I
Ushbu tadqiqotda anderrayting xizmatining sug‘urta tashkilotlari moliyaviy barqarorligiga ta’sirini o‘rganish 

maqsadida statistik ma’lumotlar, normativ-huquqiy hujjatlar va sug‘urta kompaniyalari hisobotlari tahlil qilindi. 
Ma’lumotlar kontent tahlili, solishtirma tahlil hamda grafik tahlil usullari orqali chuqur tahlil qilindi.

T A H L I L  V A  N A T I J A L A R
O‘zbekiston sug‘urta bozori so‘nggi yillarda rivojlanish tendensiyasiga ega bo‘lib, bozor professional 

ishtirokchilarining faoliyati tobora takomillashib bormoqda. Sug‘urta tashkilotlarining moliyaviy barqarorligini 
ta’minlashga qaratilgan qonunchilik normalari joriy etilmoqda. Sug‘urta tashkilotlarida xavf-xatarlarni aniqlash 
va boshqarish bo‘yicha xalqaro tajribalarga asoslangan metodologiyalardan foydalanilmoqda.

Sug‘urta tashkilotlarining moliyaviy barqarorligiga ta’sir etuvchi muhim omillardan biri — ular tomonidan 
qoplanayotgan zararlar miqdori va sug‘urta javobgarligi uchun kirib kelayotgan sug‘urta tushumlarini samarali 
boshqarish hisoblanadi. Sug‘urtada xavf-xatarlarni boshqarishda anderrayting xizmatining o‘rni alohida 
ahamiyatga ega.

Sug‘urta faoliyatini tashkil etishdagi anderrayting xizmati haqida rus olimi A. Arxipov quyidagicha ilmiy 
xulosa bildirgan: “Sug‘urta faoliyatini tashkil etishda sug‘urta anderraytingi — bu sug‘urtaga qabul qilinadigan 
xavf-xatarlarni guruhlarga ajratuvchi, ushbu guruhlardagi xavf-xatarlarni sug‘urta tashkilotining moliyaviy 
holatidan kelib chiqib saralovchi hamda sug‘urtaga qabul qilinayotgan sug‘urta obyektiga sug‘urta tarif stavkasini 
belgilovchi professional xizmatchilar faoliyatidir” .

Sug‘urta faoliyatining mazmun-mohiyatidan kelib chiqib aytish mumkinki, sug‘urtalashga olib kelingan 
barcha sug‘urta obyektlari sug‘urta tashkilotining moliyaviy holatidan kelib chiqib baholanishi lozim. Agar 
sug‘urta tashkiloti o‘z aktivlariga mos sug‘urta portfelini shakllantirmasa, bu holat uning moliyaviy barqarorlik 

ko‘rsatkichlariga salbiy ta’sir ko‘rsatishi mumkin. Shu sababli sug‘urta tashkiloti sug‘urtalashga qabul qilinayotgan 
obyektlarga ma’lum bir shart va majburiyatlarni belgilashda professional xizmatga ehtiyoj sezadi. Ushbu ehtiyoj 
sug‘urta anderrayting xizmati orqali qoplanadi.

Iqtisodiyot rivojlanishining turli bosqichlarida anderrayting xizmati o‘ziga xos tarzda shakllanib bordi. 
Bugungi zamonaviy iqtisodiyotda esa anderrayting quyidagi tushunchalarni o‘z ichiga qamrab olgan (1-rasm):

1-rasm. Zamonaviy anderrayting turlari1

Insoniyatning bugungi taraqqiyotini tibbiy xizmatlarsiz tasavvur etib bo‘lmaydi. Hayot sug‘urtasi tarmog‘i 
umumiy sug‘urtaning qariyb 50 foizidan ortig‘ini tashkil etadi. Bugungi kunda dunyoda 8 milliarddan ortiq inson 
yashamoqda. Agar ulardan 60 foizi hayot sug‘urtasi polisiga ega bo‘lsa, demak, 5 milliarddan ortiq polis uchun 
kamida 100 million nafar hayot sug‘urta anderrayteriga ehtiyoj mavjud.

Anderrayting zamonaviy sug‘urta bozorining rivoji va amaliyotida o‘ziga xos o‘ringa ega bo‘lib bormoqda. 
Sug‘urta anderrayterlari sug‘urta faoliyatini tashkil etishda xizmat qiluvchi boshqa subyektlarga nisbatan 
murakkabroq jarayonni amalga oshiradilar. Amaliyot shuni ko‘rsatmoqdaki, ular ushbu faoliyati uchun nisbatan 
yuqori ish haqi bilan rag‘batlantirilmoqda. Sug‘urta anderrayting xizmati sug‘urta tashkilotlarini muvaffaqiyatga 
olib boruvchi asosiy omillardan biridir.

Anderrayting xizmati sug‘urta tashkiloti tomonidan yuzaga keladigan yo‘qotishlarni nazorat qilish va 
muvofiqlashtirish orqali ularning kamayishiga sabab bo‘ladi. Sug‘urtalangan obyektlar bilan bog‘liq o‘zgarishlarni 
monitoring qilish orqali yuzaga kelishi mumkin bo‘lgan xavf-xatarlar aniqlanadi va ularning oldini olish choralari 
amalga oshiriladi. Natijada sug‘urta tashkiloti ko‘radigan yo‘qotishlar kamayadi.

Jahon amaliyotida sug‘urta anderraytingi quyidagi asosiy vazifalarni bajaradi:
Sug‘urta obyektini baholash: anderrayterlar, ayniqsa hayot sug‘urtasida, ariza beruvchining yoshi, kasallik 

tarixi, irsiy kasalliklari va sog‘lig‘i bilan bog‘liq risklarni baholaydi.
Shaffof va aniq ma’lumotlarga asoslanib sug‘urtaga qabul qilish bo‘yicha qaror chiqarish: anderrayterlar 

ko‘plab ma’lumotlarni qayta ishlash orqali obyektning sug‘urtaga yaroqliligini aniqlaydi va sug‘urta tashkiloti 
uchun maqbul qaror qabul qiladi.

Sug‘urta portfeli muvozanatini saqlash: sug‘urta tashkilotlari yuqori darajadagi xavf-xatarlardan qochgan 
holda daromad keltiradigan xavflarni tanlashga intiladi. Bu muvozanatni ta’minlash anderrayterlarning bevosita 
vazifasidir.

Sug‘urta anderrayting xizmatini me’yoriy-huquqiy hujjatlarga mos holda tashkil etish.
Mamlakatimiz sug‘urta bozorida faoliyat yuritayotgan sug‘urta anderrayterlari sonining jami sug‘urta 

qoplamalari, jami sug‘urta mukofotlari hamda jami sug‘urta shartnomalari soni bilan bog‘liqligi ARDL(1,2,2,2) 
modeli asosida tahlil qilindi. Tadqiqot natijasida quyidagi uchta ilmiy xulosa ishlab chiqildi:

Sug‘urta shartnomalari sonining 1 foizga o‘sishi anderrayterlar sonining 0,40 foizga oshishiga olib keladi. 
Bu esa ikki o‘zgaruvchi o‘rtasida ijobiy bog‘liqlik mavjudligini ko‘rsatadi. Kompaniyada shartnomalar hajmi 
ortganda, anderrayting bo‘limini kengaytirish zarurati yuzaga keladi.

Sug‘urta mukofotlarining 1 foizga ortishi anderrayterlar sonining 0,33 foizga oshishiga sabab bo‘ladi. Bu 
sug‘urta mukofotlari va anderrayterlar soni o‘rtasidagi ijobiy korrelyatsiyani tasdiqlaydi. Daromad oshgani sari, 
kompaniya mijozlarga xizmat ko‘rsatish sifatini oshirish uchun yangi anderrayterlarni jalb qiladi.

Sug‘urta qoplamalarining 1 foizga oshishi anderrayterlar sonining 0,64 foizga ko‘payishiga olib keladi. 
Bu yuqori ijobiy munosabat kompaniyaning anderrayterlarga bo‘lgan ehtiyojining oshayotganini ko‘rsatadi. 
Qoplamalarning ko‘payishi da’volarni qayta ishlash va baholash jarayonlarini kengaytirishni taqozo etadi.

1	  Архипов А. Андеррайтинг в страховании. Теоретический курс и практикум. – Litres, 2022.

Ilmiy izlanishimiz doirasida aniqlangan 0,64 koeffitsiyent sug‘urta qoplamalari bilan anderrayterlar soni 
o‘rtasida kuchli bog‘liqlik mavjudligini tasdiqlaydi. Sug‘urta mukofotlari (0,33 koeffitsiyent) bilan solishtirganda, 
qoplama va anderrayterlar soni o‘rtasidagi aloqa yanada kuchliroqdir. Ekonometrik tahlillar natijasiga ko‘ra, 
shartnomalar soni, mukofotlar va qoplama ko‘rsatkichlari anderrayterlar soniga ijobiy va statistik jihatdan 
ishonchli ta’sir ko‘rsatadi.

Shunday qilib, kompaniyada anderrayter kadrlari soniga bo‘lgan talab shartnomalar o‘sishi, yuqori mukofotlar 
va kengaygan qamrov darajasiga bevosita bog‘liqdir. Sug‘urta sohasining bu jihatlari ortib borayotganligi 
sababli, kompaniyalar ortayotgan ish hajmini samarali boshqarish va mijozlarga sifatli xizmat ko‘rsatish uchun 
ko‘proq anderrayterlarga ehtiyoj sezmoqda.

Anderrayting xizmatlari sug‘urta kompaniyalarida xavf-xatarlarni samarali baholash darajasini belgilaydi. Bu 
esa sug‘urta polislarining narxini aniqroq belgilash, ortiqcha yoki yetarlicha baholamaslik ehtimolini kamaytirish 
imkonini beradi. Natijada sug‘urta kompaniyalari o‘z moliyaviy ko‘rsatkichlarida rentabellikni saqlab qolishga 
erishadi. Murakkab anderrayting xizmatlari yordamida kompaniyalar mijozlar ehtiyojlariga mos polislarni 
shakllantiradi. Bunday moslashtirish esa mijozlar talabini to‘liq qondiradi hamda ularning kompaniyaga nisbatan 
sodiqligini oshiradi.

Xavf-xatarlarni baholash jarayonining takomillashuvi sug‘urta kompaniyalariga xizmatlar assortimentini 
kengaytirish va yangi daromad manbalarini ochish imkonini beradi.

O‘zbekiston sug‘urta bozorida faoliyat yuritayotgan sug‘urta tashkilotlarida anderrayting xizmatlarining 
zamonaviy metodlaridan foydalanish amaliyotini jadallashtirish zarur. Bugungi kunda rivojlangan va 
rivojlanayotgan sug‘urta bozorlarida turli xavf-xatarlarning oldini olish hamda zararlarni kamaytirishga qaratilgan 
jarayonlar zamonaviy texnologiyalar asosida amalga oshirilmoqda.

Dunyo bo‘yicha ilm-fan va texnologiyalarning amaliyotga keng joriy etilishi natijasida yangi turdagi xavf-
xatarlar paydo bo‘lmoqda. Ular keltirib chiqarayotgan zarar miqdori esa mamlakatlar iqtisodiyotiga sezilarli 
darajada ta’sir ko‘rsatmoqda.

Globallashuv jarayonlari va axborot texnologiyalari sohasidagi taraqqiyot insoniyatga yangi muvaffaqiyatlar 
bilan bir qatorda yuqori darajadagi xavf-xatarlarni ham olib kelmoqda. Masalan, kiberxavfsizlik bozorida 
“kiberjinoyatning taxminiy qiymati” global indikatori 2024–2029-yillar davomida doimiy o‘sish bilan 6,4 trillion 
AQSH dollaridan (+69,41 foiz) ortib borishi prognoz qilingan edi. Ketma-ket o‘n bir yil davomida o‘sib borgan bu 
ko‘rsatkich 2029-yilda 15,63 trillion AQSH dollariga yetishi va yangi cho‘qqiga chiqishi kutilmoqda.

Ta’kidlash joizki, kiberxavfsizlik bozorining ushbu ko‘rsatkichi — “kiberjinoyatlarning taxminiy qiymati” 
— o‘tgan yillar davomida muntazam ravishda oshib bormoqda. Bu esa sug‘urta kompaniyalaridan nafaqat 
an’anaviy xavflar, balki raqamli tahdidlarga nisbatan ham anderrayting jarayonlarini qayta ko‘rib chiqishni, 
risklarni ilgari aniqlab, baholashni talab etmoqda (2-rasm).2

2-rasm. 2019-yildan 2023-yilgacha global kiber sug‘urta bozori hajmi, prognozi 2027-yilgacha (milliard AQSH 
dollarida)3

2	  https://www.statista.com/forecasts/1280009/cost-cybercrime-worldwide
3	  https://www.statista.com/statistics/1190800/forecast-cyber-insurance-market-size/

Prognoz hisob-kitoblarga ko‘ra, 2027-yilga kelib global kibersug‘urta bozori hajmi 29 milliard AQSH dollariga 
yetadi. Umuman olganda, kibersug‘urta — bu biznes operatsiyalarida ma’lumotlar va texnologiyalardan 
foydalanish natijasida yuzaga keladigan xavflardan himoyalanishga mo‘ljallangan mexanizmdir.

Xulosa va takliflar
Globallashuv va innovatsiyalar ta’siri ostida jahon sug‘urta bozorida katta o‘zgarishlar ro‘y berayotgan 

bir davrda, sug‘urta tashkilotlarining moliyaviy barqarorligini ta’minlash hamda raqobatchilar orasida daromad 
hajmini saqlab qolish dolzarb ahamiyat kasb etmoqda.

O‘zbekiston sug‘urta bozorida faoliyat yuritayotgan 30 dan ortiq sug‘urta tashkilotining moliyaviy 
barqarorligini ta’minlashda zamonaviy metodlardan keng foydalanish zarur. Ayniqsa, sug‘urtaga qabul 
qilinayotgan xavf-xatarlarni boshqarish metodlari ichida anderrayting xizmatlarini zamonaviylashtirish ustuvor 
yo‘nalish bo‘lishi lozim.

Shu bilan birga, O‘zbekiston sug‘urta bozorida anderrayting faoliyatini raqamlashtirish hamda ushbu 
jarayonni qonunchilik asosida mustahkamlash zarurati mavjud. Bu tizim sug‘urta tashkilotlarining daromadlarini 
oshirish, sug‘urta xizmatlaridan foydalanayotgan sug‘urtalanuvchilarning naflanish doirasini kengaytirish, 
sug‘urtaning shaffofligini ta’minlash, shuningdek, sug‘urta xizmatlariga nisbatan ishonchni kuchaytirish orqali 
umumiy sug‘urta xizmatlari hajmining oshishiga olib keladi.

